
૫દ ૪ થું.






ભરમાવી દુનિયાં ભોળીરે, બાવો ચાલ્યો ભભુતી ચોળી. - ટેક.

દોરા ધાગા ને વળી ચીઠ્ઠી કરીને, આપે ગણકારુ ગોળી;

જીવને હણતાં દયા ન આણે, જેમ ભીલ કાફર કોળીરે. ભરમાવી.

નિત નિત દર્શન નીમ ધરાવે, ઘેર આવે ત્રિયા ટોળી;

માઇ માઇ કરીને બાવો બોલાવે, હૈયે કામનાની હોળીરે. ભરમાવી.

સઘળા શિષ્યને ભેળાં કરી ખાય, ખીર ખાંડ ને પોળી;

ભોજો ભગત કહે ભવસાગરમાં, બાવે માર્યા બોળીરે. ભરમાવી.





 





૫દ ૫ મું.







મૂરખો રળી રળી કમાણો રે, માથે મેલસે મોટો પાણો. - ટેક.

ધાઇ ધુતીને ધન ભેળું કીધું, કોટિધ્વજ કહેવાણો;

પુણ્યને નામે પા જૈ ન વાવર્યો, અધવચેથી લૂટાણોરે. મૂરખો.

ભર્યા કોઠાર તારા ધર્યા રહેશે, નહિ આવે સાથે એક દાણો;

મસાણની રાખમાં રોળઇ ગયા કઇક, કોણ રંકને કોણ રાણોરે. મૂરખો.

મંદિર માળિયાં મેલી કરીને, નીચે જઈ ઠેરાણો;

ભોજો ભગત કહે મુવા પુઠે જીવ, ઘણો ઘણો પસ્તાણોરે. મૂરખો.





 





૫દ ૬ ઠ્ઠું.







મૂરખો માની રહ્યો મારું રે, તેમાં કાંઇયે નથી તારું. - ટેક.

સાત સાયર જેની ચોકી કરતા, ફરતું નીર ખારું;

ચૌદ ચોકડીનું રાજ્ય ચાલ્યું ગયું, રાવણાદિક વાળું રે. મૂરખો.

દુઃખને તો કોઇ દેખે નહીં, ને સુખ લાગે સારું;

વેળા વેળાની છાંયડી તારી, વળિ જાશે વારું રે. મૂરખો.

હરિ ભજનમાં હેત જ રાખો, સ્મરણ કરો સારું;

ભોજો ભગત કહે રાખો હૃદયમાં, પ્રભુનું ભજન પ્યારું રે. મૂરખો.





 





૫દ ૭ મું.







ભક્તિ શિશતણું સાટુંરે, આગળ વસમી છે વાટુ. - ટેક.

એક દિવસ તો આવી બની, રાજા મૂરધ્વજને માથે;

કાશિએ જઇને કરવત મુકાવ્યું, હરિજનને હાથે રે. ભક્તિ.

